
 
 

Говор по повод издавањето на новата македонска поштенска марка 
50 години од лансирањето на првиот американски сателит – Експлорер 1. 

Американско катче Скопје, библиотека „Браќа Миладиновци“ 
15 февруари 2008, 17:40 

 
Н.Е. Џилијан Миловановиќ 

 
Добар ден г-дине Изаири, генерален директор на Македонска пошта, добар ден 
почитувани гости. Задоволство ми е да бидам овде со вас за да го прославиме 
издавањето на новата марка на Македонска пошта, со која се одбележува 50-
годишнината од првиот американски сателит – Експлорер 1. 
 
На оваа мала прослава присутни се ентузијасти од разни области. 
 
Некои од вас, исто како и моето семејство, се филателисти.  Ние прославуваме една 
многу специјална нова марка што треба да се најде во нашата колекција.  Други се 
дојдени затоа што ги интересира астрономијата.  Во оваа втора група, која особено сакам 
да ја поздравам, се и учениците од основното училиште „Јан Амос Коменски“ и нивниот 
наставник Сашо Серафимовски, како и некои од членовите на Македонското 
истражувачко друштво.     
 
Сакам срдечно да се заблагодарам на Македонска пошта за чествување на Експлорер 1, 
како и на мажите и жените кои го дизајнираа и изградија сателитот и кои успешно го 
лансираа од Кејп Канаверал пред 50 години.Со издавањето на оваа марка, Македонска 
пошта ни дава можност уште еднаш да го испратиме Експлорер 1 околу светот, но овој 
пат на еден различен, поземски начин. 
 
Експлорер 1 тежеше само 14-ина килограми, од кои само инструментите тежеа половина 
од тоа.  Мисијата на сателитот траеше нешто повеќе од 100 дена, а сателитот остана горе 
во атмосферата речиси 12 години.  За тој период, ја обиколи Земјата 58.000 пати. 
 
Експлорер 1 покажа дека нешто многу мало може да даде многу големи резултати.  Само 
помислете.  Со лансирањето на овој прв сателит на САД пред 50 години започна 
извонредното истражување на вселената, што значеше праќање на мажи и жени во 
вселената, стапнување на Месечината, истражување на Марс и на другите планети во 
Сончевиот систем, спејс шатл, меѓународна вселенска станица, и уште многу други 
работи што допрва треба да се случат. 

Сателитите и истражувањето на вселената бараа нови пронајдоци и резултираа  со нови 
научни откритија што ги изменија нашите животи.  Кога Експлорер 1 беше лансиран 
немаше сателитски антени што би ги донеле ТВ сигналите, немаше сателитски 
метеоролошки карти, немаше пејсмејкери, немаше сателитски слики на Земјата од 
вселената, немаше хирургија со минијатурни инструменти, немаше компјутери за лична 
употреба, а немаше ниту мобилни телефони.  Секоја од овие технологии на некој начин 
ги влече корените од големата вселенска авантура што започна со првите сателити. 
 
Се надевам дека приказната за сателитите и вселената ќе биде инспирација за некои од 
вас да дадат сопствен придонес кон науката во иднина.  Кој знае, можеби некој од вас ќе 
се најде и на марка некој ден! 
 
Но пред да ја ставиме нашата прекрасна нова марка во нашите албуми, и пред да 
започнеме да го менуваме светот и да ја надрградуваме науката за вселената, ајде да 
започнеме со традиционалниот коктел!  Имаме нешто многу добро да ве послужиме 
вечерва – специјална торта во знак на 50-годишнината од Експлорер 1. Со сигурност 
можамда кажам дека тортата е многу повкусна од Експлорер 1! 
 
Ви благиодарам што дојдовте и ајде да го почнеме викендот така што ќе пробаме од 
тортата, Експлорер 1! 

